
   
 
Vun der Oma ihrer Scherz  
Wann ich zruckdenk an mei Kindheit, selmols hat mei Oma e wichtichi Roll gspillt. 
Sie hat tachtäglich e Scherz getraa. Mol tuppich, mol blumich oder kariert. An der 
Latz hat an jeder Seit e Spinnodl ghong, dass se do war, wann mer eeni gebraucht hat. 
Am Scherzezippe han ich mich feschthalle kenne, dermit sin ach mei Träne abgeputzt 
gin, wann ich mer weh getun han. Un mit ihrer Scherz hat die Oma eenfach alles 
mache kenne: 
Drin war Kukrutz for die Hingle fiedre; in ihr sin die Aijer ingsammelt wore; ach 
Äppl hat se dermit ausm Garte gebrung; oder Holz un Kolwe in die Kich, um de 
Sparherd anzufeire. Mit em Scherzezippe hat die Oma ach de heisse Tippe vum 
Sparherd runer un dann de Deckel vum Tippe ghol. Hat mol es Feier nit so recht 
brenne wille, ach do war die Scherzezippe gut for Wind mache. 
For uns Kiner war Omas Scherz wie e Wunertuutl. Draus hat se im Frujohr so 
niedlichi kleeni Hingelcher, im Summer Erbse un grieni Bohne, im Herbscht Biere 
oder Quetsche un im Winter Haselnusse zauwre kenne. Und wann ich an de 
Scherzesack denkt, erscht dann! Dort war immer was drin for uns Kinner: Knuppe-, 
Krumber- oder Stangezucker, Stollwerk… Un oft sogar e Knopp, de wu mer verlor 
han un de die Oma gfunn un wieder angenäht hat. 
Un erscht die Sunntachsscherz. Die war aus schwarzer Seid un manchsmol mit Spitze 
besetzt. Sie hat zu jedem Anzuch gepasst. So wie alli Scherzer zur Oma gepasst han. 
Ohne die Scherz hat mer sich die Oma gar nit vorstelle kenne.  
 
 
Die ohrschäwich Kapp 
 
Vor Johre hat er sich e Schnepskapp kaaft, 
mit der er jetz ach noch rum laaft. 
Die Kapp hätt längscht schun ausgedient han misse, 
vum ville Wäsche is se hinne ganz verschlisse. 
 
Un erscht die Schneps, die is schun ganz verboo, 
ihr mißt mer glaawe, des is nit geloo. 
Sie hat ke Form mehr uf dem Männerkopp, 
der is plackich, die Kapp sitzt nimi ufm Schopp. 
 
Nit um die Welt loßt er was driwer kumme, nee: 
Die Kapp is sei bescht Kumrad un standepee 
traat er se iwer Winter weger Kält, 
e anri Kapp, die koscht jo Geld! 
 
Im Summer schitzt die Schneps ne vor der Sunn, 
sorcht for Schätt im Gsicht, er halt dervun, 
dass ohne Schnepskapp Schecke uf der Nas, 
wann er des heert, kriet er die Fraaß. 
 

„Loß mer mei Ruh mit dere Kapp, 
mit ihr ich noch ins hohi Alter trapp. 
Sie is gewehnt ach an mei Kopp, 
also hal dei Maul un nimi fopp“! 
 
„Du hascht Naupe, die sin groß wie Eele. 
ich sin nit imstand, for die zu zähle!  
Uf deim Kopp, ganz voller Flause 
tut e ohrschäwich Kapp druf hause“! 
 
„Weib, brems dei Zung un loß mei Kapp, 
hal am bescht im Zaam die Papp! 
Weil die Schneps hat ihre Wert, 
der mich in meim Alter ehrt“! 
 
„Ja, ja, mei Dickkopp, du! 
Vun nun an loß ich dich in Ruh! 
Laaf mit deiner Schneps, dass alli kunschtatiere: 
Iwer de Mann kann mer nor stalliere“! 

